
KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI 

LAQGĦA NRU 13

It-Tlieta, 28 ta’ Lulju 2020

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fl-4.46 pm.

L‑Onor. Anthony Agius Decelis, President tal-Kumitat, ippresieda.

PREŻENTI

Il-Membri tal-Kumitat li kienu preżenti għal-laqgħa kienu s-Segretarju Parlamentari għas-Servizzi Finanzjarji u Ekonomija Diġitali l-Onor. Clayton Bartolo, l-Onor. Karol Aquilina, l-Onor. Carmelo Mifsud Bonnici, l-Onor. Joe Mizzi u l-Onor. Clyde Puli. 

MINUTI

Il-Minuti tal-Laqgħa Nru 12, li saret fit-22 ta’ Ġunju 2020, ġew ikkonfermati.


SMIGĦ FIR-RIGWARD TAN-NOMINA TA’ DR KENNETH VELLA GĦALL-ĦATRA TA’ AMBAXXATUR TA’ MALTA MHUX RESIDENTI GĦALL-ESTONJA U L-FINLANDJA 

Il-President tal-Kumitat informa lil Dr Kenneth Vella li d-domandi u t-tweġibiet tiegħu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Dr Kenneth Vella tkellem dwar l-esperjenza tiegħu fil-qasam tal-edukazzjoni u l-kollaborazzjoni li huwa bena u saħħaħ mal-Finlandja tul is-snin. Huwa tkellem dwar il-kisbiet ta’ Malta mal-Finlandja u l-Estonja u kif Malta tista’ tgawdi mill-expertise tal-Finlandja li hija kkunsidrata bħala ċentru ta’ eċċellenza fil-qasam tal-edukazzjoni, u minn expertise li l-Estonja għandha fil-qasam diġitali, teknoloġiku, artificial intelligence u Blockchain. 

[bookmark: _Hlk47077476]Huwa tkellem dwar il-pjanijiet li għandu jekk jiġi maħtur Ambaxxatur mhux Residenti għall-Estonja u l-Finlandja, fosthom li tinfetaħ facebook page tal-Ambaxxata, tiġi ppubblikata newsletter, jinżammu laqgħat ma’ stakeholders fil-qasam tat-turiżmu kemm f’Malta kif ukoll fil-Finlandja u l-Estonja, tinġabar informazzjoni dwar Maltin li jgħixu f’dawn iż-żewġ pajjiżi u li jinżammu u jissaħħu r-rotot tal-ajru ma’ dawn iż-żewġ pajjiżi.

Dr Kenneth Vella qassam lill-Membri dokumentazzjoni relatata mat-tweġibiet li huwa kien bagħat bil-miktub lill-Membri skont l-artikolu 38(2) tal-Att dwar l-Amministrazzjoni Pubblika.
Wara li ġiet konkluża d-diskussjoni, il-Kumitat qabel li għandu jagħti parir favur il-ħatra ta’ Dr Kenneth Vella bħala Ambaxxatur ta’ Malta mhux Residenti għall-Finlandja u l-Estonja skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.


SMIGĦ FIR-RIGWARD TAN-NOMINA TA’ DR CLIVE AQUILINA SPAGNOL GĦALL-ĦATRA TA’ AMBAXXATUR TA’ MALTA RESIDENTI GĦALL-ARABJA SAWDIJA

Wara li Dr Clive Aquilina Spagnol ta overview tal-karriera tiegħu kemm f’Malta kif ukoll barra minn Malta, u l-esperjenza vasta tiegħu fil-Golf Għarbi, il-Membri tal-Kumitat staqsewh diversi domandi relatati mal-kariga li għaliha ġie nominat.

Huwa tkellem dwar il-pjanijiet li għandu jekk jiġi maħtur Ambaxxatur ta’ Malta Residenti għall-Arabja Sawdija, fosthom li jiġu identifikati entitajiet kummerċjali li jistgħu jgħinu biex jissaħħu r-relazzjonijiet politiċi u soċjali bejn iż-żewġ pajjiżi, jitkabbar l-għarfien ta’ Malta u l-kontribut politiku tagħha fix-xena internazzjonali, anke billi jiġu sfruttati r-rabtiet kbar li Malta għandha mar-Renju Unit biex iqarreb lil Malta u l-Arabja Sawdija fuq livell politiku u soċjali.

Huwa tkellem dwar niċeċ li jistgħu jinħolqu bejn iż-żewġ pajjiżi, fosthom fil-qasam turistiku, edukattiv, is-settur tas-saħħa u t-trasport kemm dak bl-ajru kif ukoll dak marittimu. Spjega wkoll kif it-tisħiħ fl-oqsma soċjali u kulturali jistgħu jwasslu għal tisħiħ tar-rabtiet kummerċjali u politiċi bejn iż-żewġ pajjiżi.

Wara li ġiet konkluża d-diskussjoni, il-Kumitat qabel li għandu jagħti parir favur il-ħatra ta’ Dr Clive Aquilina Spagnol bħala Ambaxxatur ta’ Malta Residenti għall-Arabja Sawdija skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.

Fil-5.34 pm id-diskussjoni kienet konkluża u l-Kumitat ġie aġġornat.

